
Avslag på søknad om dispensasjon for etasjetal og høyde for del 
av bygg C - gbnr 188/66 Gjervik ytre 

Administrativt vedtak. Saknr: 044/19 
 
Tiltakshavar: Kvassnesvegen 32 AS 
Ansvarleg søkjar Rolv Eide AS 
Søknadstype: Søknad om dispensasjon  etter plan- og bygningslova (pbl.) § 19-1 
 
 
Tiltak 
 Det er i søknad om rammeløyve journalført mottatt 29.06.2018 søkt om følgjande tiltak på gbnr 188/66:  
 

 Oppføring av bustadbygg med til saman 67 bueiningar og næringslokale med tilhøyrande 
parkeringsanlegg (BS18)  

 Utomhusareal som vist på situasjonsplan og utomhusplan  

 Tilkomst til parkeringsanlegg via BS17  

 Riving av eksisterande bygg på eigedomen (felt BS17 og BS18)  
 
Tiltaket har eit samla bruksareal oppgitt til 10 060,8 m2 og ei utnyttingsgrad på 193,48 % BRA.  
 
Det er ved innsending av rammesøknad også søkt om dispensasjon frå føresegn 1.4 i forhold til høgde og 
etasjetal for del av bygg C og mellombels dispensasjon for tidspunkt for sikring av rekkefølgjekrav i 
føresegnene 3.2.3., 3.2.4 og 3.2.5/utbyggingsavtale i føresegn 1.13.  
 
Søknaden om dispensasjon for tidspunkt for sikring av rekkefølgjekrav vart avslått i administrativt vedtak 
saknr. 505/18 datert 17.10.2018. Avslaget er stadfesta av fylkesmannen i vedtak datert 08.01.2019. 
 
Dette vedtaket omfattar søknad om dispensasjon frå føresegn 1.4 i forhold til byggjehøgd og etasjetal for 
del av bygg C. 
 
Sakshandsamingsfrist 

Søknaden var komplett og klar for handsaming den 29.06.2018 og frist for sakshandsaming etter plan- og 
bygningslova (pbl.) § 21-7 jf. SAK 10 § 7-2 er 12 veker frå denne dato, dvs 21.09.2018. 
 
Planstatus 
Eigedomen ligg i regulert område innanfor det som i områdeplan Knarvik sentrum med planID 1263-201002 
er definert som sentrumsføremål BS18. 
 
Dispensasjon 
Det er søkt dispensasjon frå høgde og etasjetal med slik grunngjeving:  

Uttale frå anna styresmakt 
Det er ikkje henta inn uttale frå anna styresmakt. 
 
Nabovarsel 
Tiltaket er nabovarsla i samsvar med pbl. § 21-3.  
 

Det ligg føre merknad frå eigar av gbnr 188/501 ved brev av datert 02.07.2018. Merknaden gjeld 
søknaden om dispensasjon for høgde og etasjetal for bygg C. Nabo skriv følgjande: 

Tiltakshavar har kommentert nabomerknaden:  

Plassering 
Plassering av tiltaket er vist i situasjonsplan datert 29.06.2018. 
 
 
VURDERING 
Dispensasjon  
Det er to vilkår som må vera oppfylt for å gje dispensasjon etter pbl. § 19-2. For det første må dei omsyna 
som ligg bak føresegna det vert dispensert i frå ikkje verta vesentleg sett til side. For det andre må 
fordelane ved å gje dispensasjon vera klart større enn ulempene, etter ei samla vurdering.  

Ved dispensasjon frå planar skal det leggjast særleg vekt på nasjonale og regionale rammer, og det bør ikkje 
gjevast dispensasjon frå planar når ei direkte råka statleg eller regional styresmakt har gjeve negativ uttale 
til søknaden, jf. pbl. § 19-2 (4). Ved dispensasjon frå lov og forskrift skal det leggjast særleg vekt på 
dispensasjonen sine konsekvensar for helse, miljø, tryggleik og tilgjenge.  
 
Kommunen kan setja vilkår for dispensasjonen, jf. pbl. § 19-2. Vilkåra må liggja innafor ramma av dei omsyn 
lova skal ivareta, og det må vera ein naturleg samanheng mellom dispensasjon og vilkår, til dømes slik at 
vilkår så langt som mogleg kompenserer for ulemper dispensasjon kan medføra, jf. Ot.prp. nr. 56 (1984-85) 
s 102. 
 
Byggjehøgder og etasjetal for dei ulike områda/føremåla i områdeplanen går fram av føresegn 1.4. For 
område BS18 er maksimal byggjehøgd fastsett til K +51 og fire etasjar mot nord og til K +47 og 3 etasjar mot 
sør. Søknaden om dispensasjon gjeld etasjetal og byggjehøgde for del av bygg C som er prosjektert og 
omsøkt med fire etasjar og ei maksimal byggjehøgde gitt ved gesimshøgda på kote + 51,5.   
 
I dispensasjonssøknaden skriv søkjar at dei ikkje kan sjå at eit avvik i høgde og etasjetal for bygg C vil få 
noko negativ verknad for området rundt i forhold til omsynet til luft og utsyn. Det vert vidare vist til at 
gjennomført solstudie viser at tiltaket vil gje optimale solforhold på felles uteplass og ingen negativ 
skyggeverknad for eigedomane rundt. Tiltaket vil derimot gje fordelar for det omsøkte tiltaket ved at ein får 
direkte og trinnfri tilgang til felles uteområdet mellom bygga, og betre solforhold då bygg B blir oppført 
med to etasjar og ikkje tre som planen opnar for. Dette medfører ein avtrapping av tiltaket mot sørvest slik 
kvalitetsprogrammet legg opp til, og gode solforhold på uteområdet. Ei omrokkering av etasjar slik 
prosjektert ved at bygg B får to blir oppført med to etasjar og del av bygg C med fire etasjar, vil  også gje 
positiv effekt i forhold til arkitektur.  
 
Å gje dispensasjon frå ein godkjend arealplan reiser særlige spørsmål. Planane har blitt til gjennom ein 
omfattande vedtaksprosess, der omsynet til offentlegheit, samråd og medverknad er sentrale, og er vedtatt 
av kommunen sitt øvste organ som er kommunestyret. Ein arealplan er gjennom plankart og føresegner 
bindande for nye tiltak eller endring av eksisterande tiltak innanfor planområdet. Det skal ikkje vera kurant 
å fråvika ein vedteken plan.  
 
Bygg C er etter kommunen si oppfatning orientert mot sør slik at omsøkt bygg vert oppført med ein etasje 
meir og ei maksimal byggjehøgd som er 4,5 meter høgare enn planen opnar for.  
 
Kommunen meiner at det vil vera svært uheldig å gje  dispensasjon for det omsøkte forhold. Sjølv om 
dispensasjonssøknaden gjeld del av bygg C og berre ein mindre del av den samla bygningsmassen på 
eigedomen, er avviket stort i forhold til den fastsette byggjehøgda i planen.  Avviket av denne storleik må 
etter kommunen si vurdering avklarast gjennom endring av planen og ikkje gjennom dispensasjon. Eit 
positiv vedtak om dispensasjon i denne saka vil kunne gje presedens for andre saker og på den måten på 
sikt undergrava planen som styringsdokument.  At områdeplanen for Knarvik er ein plan av nyare dato 
forsterkar dette argumentet. 
 
Kommunen si vurdering er at omsynet bak føresegn 1.4 når det gjeld byggjehøgd og etasjetal vert sett 
vesentleg til side dersom det vert gitt løyve til oppføring av bygg C slik det er søkt om. Når omsynet vert 
sett vesentleg til side er ikkje vilkåret i pbl § 19-2 (2) 1. punktum oppfylt og det er ikkje grunnlag for å 
vurdera om fordelane ved å gje dispensasjon er større enn ulempene. Søknaden om dispensasjon vert 
avslått. 

Det er i søknaden gjort greie for at det omsøkte utbygginga på eigedomen medfører at det er trong for ei 
mindre heving av gesimshøgda frå K + 47 til K +48 mot sør og frå K + 51 til K + 51,5 mot nord då tiltaket er 
prosjektert med direkte, trinnfri utgang til uteområdet. Kommunen oppfattar søknaden om dispensasjon til 
kun å omfatta etasjetal og byggjehøgd for del av bygg C som går over 4 etasjar. Det er følgjeleg ikkje tatt 
stilling til ei generell heving av gesimshøgda slik det er skildra i søknaden.  
 
Kommunen vil presisera at byggjehøgder og etasjetal slik dei går fram av føresegn 1.4 fastset maksimal 
byggjehøgd for dei ulike områda innanfor planen og set rammer for kva som kan byggjast. Korleis eit tiltak 
vert utforma innanfor reguleringsplanen sine rammer er utbyggar sitt val. Maksimal kotehøgd vil vera 
styrande for utbygginga og det tal etasjar som kan byggjast ut.  
 
Slik kommunen vurderer det vil alle omsøkte bygg med unnatak av bygg B, vera i strid med føresegn 1.4 når 
det gjeld byggjehøgd. Dette vil også gjelda del av bygg C som ikkje er omfatta av dispensasjonen. Tiltaket, 
slik det er søkt om vil følgjeleg krevja at det vert søkt om og gitt dispensasjon, også for desse forhold. 
 
Nabomerknad 
Heimelshavar på gbnr 188/501 sine merknader til søknaden gjeld omsøkt dispensasjon for bygg C. Nabo 
meiner at utbyggjar må halda seg til planen sine bestemmelsar for etasjetal og byggjehøgde og ber om at 
kommunen avslår søknaden. Nabomerknaden er imøtekome gjennom avslaget som er gitt. 
 
Nabomerknaden tek vidare opp forhold knytt til vedtekne byggjehøgder i planen som nabo ikkje er samd i. 
Ein godkjend reguleringsplan fastset framtidig arealbruk for området og er ved kommunestyret sitt vedtak 
bindande for nye tiltak eller utviding av eksisterande tiltak. Endringar som nabo påpeikar må skje gjennom 
endring av planen. 
 
Kommunen har ikkje tatt stilling til om fristen for å koma med merknader er overskriden då merknaden 
ikkje har hatt avgjerande verknad for kommunen sitt vedtak i saka.   
 
 
VEDTAK 
 
Med heimel i plan- og bygningslova § 19-2 vert det ikkje gjeve dispensasjon for etasjetal og byggjehøgde 
for del av bygg C slik det er søkt om. 
 
Grunngjeving for vedtaket går fram av saksutgreiinga.  
 
 
 
Mynde 
Saka er handsama og avgjort administrativt i medhald av delegert mynde, jf. kommunelova § 23 nr. 4 og 
gjeldande delegeringsreglement. 
 
Klage 
Vedtaket er eit enkeltvedtak etter reglane i lov om offentleg forvaltning (fvl). Vedtaket kan klagast på til 
kommunen, jf. fvl. §§ 28-36. Klagefristen er 3 veker, jf. fvl § 29  (1). Det er nok at klagen er postlagt innan 
fristen går ut. Klagen skal sendast skriftleg til kommunen. I klagen skal det gå fram kva det vert klaga på i 
vedtaket, og kva endringar ein ønskjer. Klagen skal grunngjevast.  

Før det kan reisast søksmål om vedtaket er gyldig eller krav om erstatning, må høvet til å klage på vedtaket 
vere nytta fullt ut, jf. fvl. § 27b.  
 
 
 
Med helsing 
 

 

Siril Sylta  Anne Lise Molvik 
avdelingsleiar rådgjevar 
 

Dette dokumentet er elektronisk godkjent og har difor ingen signatur. 
 
 

Kopi til: 
Advokatfirmaet Hammervoll Pind AS Bryggen 3/5 5003 BERGEN 
Ingar Hopland Kvassnesvegen 28 5914 ISDALSTØ 
Kvassnesvegen 32 AS Kvernhushaugane 2 5914 ISDALSTØ 
 
 

Mottakarar:    
Rolv Eide AS Postboks 325 5343 STRAUME 
 


